
L-AVVIŻ LEGALI 337 tal-2017.

 Titolu.1. It-titolu ta’ dawn ir-regolamenti hu Regolamenti dwar
Kontroll ta’ Speċi Aljeni Invażivi li huma sors ta’ tħassib għall-
Unjoni Ewropea.

 Skop.2. Dawn ir-regolamenti jipprovdu dispożizzjonijiet għall-
implimentazzjoni tar-Regolament (UE) Nru 1143/2014 dwar il-
prevenzjoni u l-ġestjoni tal-introduzzjoni u t-tixrid ta’ speċijiet aljeni
invażivi f’Malta.

Tifsir.3. F’dawn ir-regolamenti, kemm-il darba r-rabta’ tal-kliem
ma teħtieġx xort’oħra, dawn it-tifsiriet għandhom japplikaw. Barra
minn hekk, sakemm mhux diġà imfissra f’dawn ir-regolamenti, it-
termini kif imfissra fir-Regolament (UE) Nru 1143/2014 għandhom
japplikaw ukoll:

"l-awtorità kompetenti" tfisser l-Awtorità għall-Ambjent u r-
Riżorsi kif stabbilita fl-artikolu 6 tal-Att;

"eżemplari" tfisser kull speċi, fi kwalunkwe stadju tal-ħajja,
kemm jekk ħaj kemm mejjet, kemm sħiħ kemm parti minnu, kemm
fil-forma oriġinali jew wara proċess ta’ trasformazzjoni. Jinkludi kull
parti jew tnissil minnu, kif ukoll kull merkanzija li jkun hemm
magħha, li juri minn xi dokument, l-ippakkjar jew xi marka jew
tikketta, jew minn kull ċirkostanza oħra, li jkunu partijiet jew tnissil
tagħhom;

"lista ta’ speċi aljeni invażivi li huma sors ta’ tħassib għall-
Unjoni" jew "lista tal-Unjoni" tfisser il-lista tal-ispeċi aljeni invażivi
li huma sors ta’ tħassib għall-Unjoni adottat permezz ta’ atti
implementattivi skont id-dispożizzjonijiet tar-Regolament IAS;

"ir-Regolament tal-ispeċi aljeni invażivi", minn hawn ’il
quddiem imsejjaħ "Regolament IAS" ifisser Regolament (UE) Nru.
1143/2014 dwar il-prevenzjoni u l-ġestjoni tal-introduzzjoni u t-tixrid
ta’ speċijiet aljeni invażivi;

L.S. 549.38
L.S.549.44
L.S. 549.123.

"regolamenti relatati" jinkludu r-Regolamenti Dwar il-
Kummerċ Fi Speċi ta’ Fawna u Flora, r-Regolamenti Dwar il-
Protezzjoni tal-Flora, Fawna u Ambjenti Naturali u Regolamenti
Dwar il-Ħarsien tas-Siġar u L-Imsaġar.

 4. Mingħajr preġudizzju għar-Regolamenti dwar il-
Protezzjoni tal-Flora, Fawna u Ambjenti Naturali, l-awtorità
kompetenti tista’ tieħu l-miżuri kollha meħtieġa għall-qerda, kontroll,
prevenzjoni u monitoraġġ tal-ispeċi inklużi fil-lista tal-Unjoni.

Derogi. 5. Permezz ta’ deroga mill-projbizzjonijiet stabbiliti fil-
punti (a), (b), (ċ), (d), (f) u (ġ) tal-Artikolu 7(1) tar-Regolament IAS,
l-awtorità kompetenti tista’ toħroġ permess għal kwalunkwe speċi
inklużi fil-lista tal-Unjoni li jippermettu:

(i) studji xjentifiċi in bona fede; 

(ii)  il-konservazzjoni ex situ; jew

(iii) il-produzzjoni xjentifika u l-użu mediċinali
sussegwenti, fejn l-użu tal-prodotti derivati minn speċi inklużi
fil-lista tal-Unjoni huwa inevitabbli biex javvanzaw is-saħħa
tal-bniedem.

Sakemm ukoll f’każijiet eċċezzjonali, għal raġunijiet ta’
interess pubbliku prevalenti, inklużi dawk ta’ natura soċjali jew
ekonomika, l-awtorità kompetenti tista’ toħroġ permessi biex l-
istabbilimenti jagħmlu attivitajiet li mhumiex dawk imsemmija fil-
paragrafu preċedenti. Tali permessi għandhom ikunu maħruġa skont
id-dispożizzjonijiet tal-Artikolu 9 tar-Regolament IAS.

Dispożizzjonijiet 
Supplimentari.

6. (1) L-awtorità kompetenti tista’ tissosspendi jew
tħassar xi permess maħruġ taħt dawn ir-regolamenti kif provdut fl-
Artikolu 8(5) tar-Regolament IAS. 

(2)  Kull meta l-awtorità kompetenti toħroġ xi permess, hija
tista’ timponi dawk il-kondizzjonijiet li jidhrilha xierqa u opportuni.

(3)  Kull meta l-awtorità kompetenti tirrifjuta tali permess,
hi għandha tinforma lill-applikant bir-raġunijiet għal tali rifjut.

(4) Mingħajr preġudizzju għall-obbligi u kondizzjonijiet
oħra stipulati mill-awtorità kompetenti, id-detentur ta’ permess huwa
obbligat li jissottometti fi żmien xahar mill-iskadenza tal-permess
jew fit-tmiem tas-sena kalendarja, liema tiġi l-ewwel:

(a) rapport dettaljat tal-attivitajiet magħmula;

(b) l-għan u liema qasam ta’ xogħol jew attività
jkunu twettqu;

(ċ)  il-metodoloġija wżata;

(d)  l-eżitu u riżultati miksuba f’konnessjoni mal-
permess; u

(e) l-metodi użati għat-trasferiment, ir-rimi jew il-

qtil tal-eżemplari kkonċernati wara l-attività permessa. 

(5) Kopja ta’ xi riżultati pubblikati u pubblikazzjonijiet oħra
rilevanti għal dan il-permess għandha tasal għand l-awtorità
kompetenti sa żmien tliet xhur mid-data tal-pubblikazzjoni.

(6) Il-perjodu ta’ validità ta’ dak il-permess għandu jiġi
wkoll stabbilit fid-diskrezzjoni tal-awtorità kompetenti, iżda l-
validità tal-permess ma għandhiex teċċedi sena kalendarja.

(7) L-awtorità kompetenti m’għandhiex toħroġ jew
iġġedded xi permess jekk l-applikant in kwistjoni ma jkunx osserva
jew onora xi kondizzjoni jew obbligu li joriġinaw minn xi permess
ieħor maħruġ mill-awtorità kompetenti taħt dawn ir-regolamenti u,
jew ir-regolamenti relatati.

Kontrolli uffiċjali.7. (1) Il-kontrolli msemmija fl-Artikolu 15(2) tar-
Regolament IAS, li jikkonsistu minn verifiki dokumentarji, tal-
identità u, fejn ikun meħtieġ, kontrolli fiżiċi, għandhom isiru meta
jiddaħħlu f’Malta oġġetti msemmija f’-Artikolu 15(1) tar-
Regolament IAS.

(2) Għal dawk il-kategoriji tal-oġġetti msemmija fis-
subregolament (1) li għalihom diġà jsiru kontrolli uffiċjali skont ir-
Regolament (KE) Nru 882/2004 u d-Direttivi 91/496/KEE u 97/78/
KE jew f'punti ta' dħul f'konformità mad-Direttiva 2000/29/KE, l-
awtoritajiet kompetenti responsabbli għall-kontrolli imsemmija f’dan
ir-regolament 7 għandhom ikunu l-awtoritajiet nominati skont l-
Artikolu 4 tar-Regolament (KE) Nru 882/2004 jew skont punt (g) tal-
Artikolu 2(1) tad-Direttiva 2000/29/KE.

Reati u Pieni.8. (1) Kull persuna:

(a) li tonqos milli tosserva d-dispożizzjonijiet ta’
dawn ir-regolamenti jew tar-Regolament IAS; jew

(b) li tikser xi restrizzjoni, projbizzjoni jew bżonn
impost b’dawn ir-regolamenti jew ir-Regolament IAS; jew

(c) li tonqos li tosserva xi kondizzjoni ta’ xi
permess jew kunsens mogħti taħt id-dispożizzjonijiet ta’ dawn
ir-regolamenti jew ir-Regolament IAS; jew

(d) li taġixxi b’kontravvenzjoni ta’ xi
dispożizzjoni ta’ dawn ir-regolamenti jew ir-Regolament IAS;
jew

(e) li tagħmel dikjarazzjoni jew tforni
informazzjoni jew dokumenti, li taf li jkunu foloz, u dan biex
tikseb l-approvazzjoni għall-permess jew deroga skont id-
dispożizzjonijiet tar-regolament 5; jew

(f) li tinftiehem, jew tipprova tinftiehem, tgħin jew

tipprova tgħin, tħajjar jew tipprova tħajjar, tagħti parir jew
tipprova tagħti parir, tqabbad jew tipprova tqabbad lil xi
persuna oħra biex tikser id-dispożizzjonijiet ta’ dawn ir-
regolamenti jew tar-Regolament IAS, jew li tonqos li tosserva
xi waħda minn dawn id-dispożizzjonijiet, jew biex tikser xi
restrizzjoni, projbizzjoni jew ħtieġa imposta minn dawn ir-
regolamenti jew ir-Regolament IAS jew bis-saħħa tagħhom,

tkun ħatja ta’ reat kontra dawn ir-regolamenti.

(2) Kull min jagħmel, jew jipprova jagħmel xi reat kontra
dawn ir-regolamenti jew ir-Regolament IAS jista’, meta jinstab ħati,
jeħel:

(a) fil-każ tal-ewwel reat, multa ta’ mhux anqas
minn ħames mitt euro (€500) għal kull eżemplari, iżda mhux
iżjed minn elfejn u ħames mitt euro (€2,500) għal kull
eżemplari;

(b) fil-każ tat-tieni reat jew reat sussegwenti, multa
ta’ mhux inqas minn elf u ħames mitt euro (€1,500) għal kull
eżemplari, iżda mhux iżjed minn ħamest elef euro (€5,000)
għal kull eżemplari, jew priġunerija għal żmien mhux iżjed
minn sentejn, jew dik il-multa u priġunerija flimkien.

(3) l-Qorti għandha wkoll tordna li l-persuna misjuba ħatja
tar-reat għandha tneħħi dak kollu li jkun sar bi ksur tal-liġi, jirrimedja
l-ħsara kkawżata u jneħħi dak kollu li jkun sar mingħajr permess fi
żmien suffiċjenti, iżda fi kwalunkwe każ mhux iżjed minn tliet xhur
mid-data tas-sentenza li tiġi stabbilita mill-Qorti; u, jekk il-persuna
misjuba ħatja tonqos milli tħares xi ordni fiż-żmien stabbilit tista’
teħel multa ta’ mhux inqas minn sebgħin (€70) euro imma mhux iżjed
minn mija u ħamsa u għoxrin euro (€125), kif il-Qorti tista’
tistabbilixxi, għal kull jum li jkompli n-nuqqas wara li jiskadi l-
imsemmi żmien. 

(4) Kull persuna li tkun ġiet misjuba ħatja li għamlet reat
kontra dawn ir-regolamenti jew tar-Regolament IAS għandha tħallas
ukoll l-ispejjeż inkorsi għaż-żamma u trasport ta’ eżemplari
ikkonċernat, għar-rimedjar tal-ħsara kaġunata minn tali ksur, u għal
kull spiża oħra inkorsa jew miżuri ta’ mitigazzjoni rikjesti biex
jirrimedjaw dak l-għemil, ħsara u ksur.

Kap. 9. (5) Id-dispożizzjonijiet tal-artikoli 23 u 30(1) tal-Kodiċi
Kriminali għandhom, mutatis mutandis, japplikaw għal proċedimenti
fir-rigward ta’ reati kontra dawn ir-regolamenti jew ir-Regolament
IAS, b’dan illi l-iskwalifika miż-żamma jew l-akkwist ta’ xi permess
jew awtorità ma għandha qatt tkun għal anqas minn sena.


